
ORNITOLOŠKO DRUŠTVO NAŠE PTICE50

Velika bijela čaplja Ardea alba (Linnaeus, 1758) 
- nova gnjezdarica Bosne i Hercegovine

Topić, G., Topić, B., Sjeničić, J., Šćiban, M., 2020: Great Egret Ardea alba 
(Linnaeus, 1758) - new breeding bird for Bosnia and Herzegovina 

This paper presents data on the first confirmed breeding activity of 
Great Egret in Bosnia and Herzegovina. A colony of 22-27 breeding pairs was 
discovered in the northern part of Livanjsko polje, on the shores of Brežinsko 
lake in Ždralovac. The paper also mentions the potential colonies discovered by 
satellite images at Saničani and Sijekovac fishponds and Blato pond, in Bazik 
village near Domaljevac, but since the colonies in Sijekovac fishpond and Blato 
pond have not been observed in the field, these findings will remain questionable 
until they are confirmed.

UVOD 

Velika bijela čaplja (Ardea alba) je kosmopolitska vrsta, rasprostranjena na 
svim kontinentima, osim Antartika. Naseljava sve tipove vlažnih staništa (del Hoyo 
et al., 1992), uključujući mrtvaje (Snow & Perrins, 1998), vlažne livade (Kushlan & 
Hancock, 2005), pirinčana polja i drenažne kanale (del Hoyo et al., 1992), vodene 
akumulacije (Marchant & Higgins, 1990; Kushlan & Hancock, 2005), slana jezera 
(Marchant & Higgins, 1990), solane, muljevite morske močvare, mangrove (del 
Hoyo et al., 1992), morske lagune (Kushlan & Hancock, 2005) kao i ušća i delte 
velikih rijeka (del Hoyo et al., 1992). Gnijezda pravi u tršćacima, u bambusu 
(Kushlan & Hancock, 2005), na drveću ili grmlju (del Hoyo et al., 1992) u blizini 
vode ili na ostrvima gdje su zaštićene od predatora (Kushlan & Hancock, 2005). 
Gnijezdi se kolonijalno, u čistim ili mješovitim kolonijama. Često ista gnijezda 
koristi duži niz godina (Kushlan & Hancock, 2005).

U većem dijelu Evrope velika čaplja je rijetka i malobrojna, sa glavnicom 
populacije u Panonskom basenu, delti Dunava, Ukrajini i evropskom dijelu 
Rusije, sa pozitivnim trendom rasta u većini populacija (Hagemejer & Blaid, 
2016; BirdLife International, 2020). Evropska populacija procjenjuje se na 

20.700-34.900 parova (BirdLife International, 2015). Od zemalja u okruženju, u 
Srbiji, većina kolonija nalazi se u Vojvodini, gdje je aktivno 18-19 gnjezdilišta i 
jedna kolonija u jugoistočnoj Srbiji. Gnijezdeća populacija procjenjuje se na 450-
600 gnijezdećih parova (Puzović et al., 2015). U Hrvatskoj je aktivno 7 gnjezdilišta 
pozicioniranih u Panonskom dijelu Hrvatske, sa populacijom procijenjenom na 
oko 180 parova, koja je u blagom porastu (Tutiš et al., 2013), dok u Crnoj Gori 
gniježđenje do sada nije potvrđeno (Schneider-Jacoby et al., 2005; Šoškić, M., 
Zeković, B., viva voce).

Pregledom relevantne literature, gniježđenje u Bosni i Hercegovini do sada 
nije potvrđeno (Obratil, 1968; Kotrošan, 2008/2009).

MATERIJAL I METODE 

Prikupljanje podataka vršeno je u sklopu redovnog monitoringa ptica na 
prostoru Livanjskog polja, u okviru projekata Adriatic Flyway 4 i „Postizanje 
očuvanja biološke raznolikosti kroz uspostavljanje i efikasno upravljanje zašti-
ćenim područjima i izgradnju kapaciteta za zaštitu prirode u Bosni i Hercego-
vini“. U rad su uključena i oportunistička posmatranja ptica. Ptice su posmatrane 
dvogledima Vortex Crosfire 8×42 i Vortex Crosfire 10×50, a fotodokumentovane 
fotoaparatom Nikon P900. 

U periodu od 2017-2020. godine Livanjsko polje je obilaženo svaki mjesec, 
gdje su ptice popisivane dva dana, po jedan dan na Buškom jezeru i jedan dan 
u ostatku Livanjskog polja, sa akcentom istraživanja u sjevernom dijelu polja (u 
Ždralovcu). Kartiranje jedinki vršeno je pomoću aplikacije NaturaList sa pre-
ciznim georeferenciranjem. Popis ptica vršen je metodom totalnog cenzusa 
(Bibby et al., 2000). Detektovanje kolonija čaplji vršeno je pregledom satelitskih 
snimaka putem geografskog informacionog programa Google Earth kao i direkt-
nim posmatranjem na terenu. 

REZULTATI I DISKUSIJA

Sumnja na gniježđenje velike bijele čaplje u Livanjskom polju potiče još 
iz 2012. godine, kada je nekoliko jedinki u svadbenom perju posmatrano u 
sjevernom dijelu polja (u Ždralovcu) tokom sezone gniježđenja. Ptice su pri-
mijećene dok slijeću u trsku, ali zbog visoke vegetacije od preko 3 m, udalje-
nosti od posmatrača 620 m, i činjenice da nije bilo znakova grupisanja ili sli-
jetanja ptica na istu poziciju, nije se moglo ustanoviti da li se uočene jedinke tu 
gnijezde ili su samo prisutne zbog ishrane. Zbog nepristupačnog terena, visokog 
vodostaja i opasnosti od mina nije bilo moguće ući u Ždralovac i sigurno potvrditi 
gniježđenje. Novembra 2017. godine, u požaru podmetnutom u sjevernom dijelu 
polja, u Ždralovcu je izgorio skoro kompletan trščani kompleks. Već u martu 
sljedeće sezone primijećena je obnova izgorjelih gnijezda, dok su u aprilu čaplje 

već krenule sa inkubacijom. U 2018. godini u dvije mješovite kolonije, izbrojano 
je 22-27 gnijezda velike bijele čaplje, tri gnijezda male bijele čaplje (Egretta 
garzetta) i 10-12 gnijezda sive čaplje (Ardea cinerea). Koliko dugo se velika bije-
la čaplja gnijezdi u Ždralovcu, nije moguće ustanoviti. Pregledom satelitskih 
snimaka putem Google Earth, iz 2012. godine, nazire se nekoliko gnijezda, dok 
je na snimku iz 2016. mješovita kolonija velike bijele čaplje, male bijele čaplje 
i sive čaplje, sa 52 gnijezda jasno uočljiva. Prema rezultatima brojanja ptica iz 
2018. godine, vidljiv je pad brojnosti gnijezda u mješovitoj koloniji, u odnosu na 
broj gnijezda uočljivih na mapi satelitskog snimka iz 2016. godine, što se može 
objasniti efektima požara, koji je potpuno uništio kompleks trske u kojem se 
čaplje gnijezde. 

Slika 1. Mješovita kolonija velike bijele čaplje, male bijele čaplje i sive čaplje na obodu 
Brežinskog jezera u Ždralovcu (Google Earth, 2016. godina)
Figure 1. Mixed colony of Great Egret, Little Egret and Grey Heron on the edge of Brežinsko 
lake in Ždralovac (Google Earth, 2016)

Dana, 20.3.2016. godine na bari Odmut u Šamcu posmatrane su dvije adultne 
jedinke velike bijele čaplje u svadbenom perju, koje su prelijetale nisko iznad 
bare sa opruženim vratovima, što su znaci svadbenog ponašanja. Dvije jedinke 
u svadbenom perju posmatrane su i 26.6.2016. na Tišini. Pregledom satelitskih 
snimaka iz različitih sezona na bari Tišini i na bari Odmut, kolonija čaplji nije 
otkrivena, međutim, na bari Blato u selu Bazik kod Domaljevca, koja je od 
barskog kompleksa Tišina/Odmut udaljena samo 4 km, primjenom iste metode 
uočene su strukture koje liče na koloniju čaplji. Pošto na ovom lokalitetu nije 
vršen monitoring ptica, neophodno je obići dati lokalitet i odrediti da li se radi o 
gnijezdima čaplji ili o nekim drugim tvorevinama. 

Dana 26.6.2017. u tršćaku na ribnjacima Sijekovac kod Bosanskog Broda 
otkrivena je mješovita kolonija male bijele čaplje, sive čaplje i žute čaplje, među 
kojima su primijećene i četiri jedinke velike bijele čaplje koje vjerovatno gnijezde 
u navedenoj koloniji, ali status vrste na ovom lokalitetu zbog nepristupačnosti 
ipak nije potvrđen. Na satelitskim snimcima ribnjaka u Sijekovcu, uočljiva je 
kolonija sa 14 gnijezda. 

Slika 2. Potencijalna kolonija čaplji u bari Bazik u Domaljevcu (Google Earth, 2019. godina)
Figure 2. Potential egret colony in Bazik pond in Domaljevac (Google Earth, 2019)

Slika 3. Mješovita kolonija čaplji na ribnjacima Sijekovac
Figure 3. Mixed egret colony in Sijekovac fishponds 

Na satelitskim snimcima iz 2016. godine na ribnjacima Saničani vidljiva je 
potencijalna kolonija od 12 parova (Slika 4.), koju je neophodno posjetiti da bi se 
tačno odredila vrsta i broj gnijezdećih parova.

Slika 4. Kolonija čaplji na ribnjacima Saničani (Google Earth, 2016. godina)
Figure 4. Egret colony in Saničani fishponds (Google Earth, 2016)

Pregledom ostalih velikih močvarnih kompleksa u Bosni i Hercegovini, poput 
ribnjaka u Prnjavoru, zatim jezera Modrac i Parka prirode Hutovo blato, kolonije 
čaplji nisu otkrivene. 

Istorijski gledano, pretpostavlja se da je velika bijela čaplja do sredine XIX 
vijeka bila uobičajena vrsta u Evropi (Ławicki, 2014). Svadbeno perje ove vrste 
bilo je veoma cijenjeno. Koristili su ga vitezovi i dame u XIX vijeku kao statusni 
simbol ili kao ukras (Taczanowski, 1882). U Poljskoj su je lovili uz pomoć stepskog 
sokola (Stajszczyk, 2011). Međutim, usljed širenja gradova, razvojem industrije, 
isušivanjem močvara, uz činjenicu da je vatreno oružje postalo široko dostupno 
i ekspanziju lova, populacija velike bijele čaplje uništena je u većem dijelu 
Evrope (Bauer & Glutz von Blotzheim, 1966; Voisin, 1991; Kushlan & Hancock 
2005; Kushlan, 2007; Grishchenko, 2011). Nešto veći broj ptica preživio je na 
Balkanu, posebno u Delti Dunava kao i na prostoru bivšeg Sovjetskog Saveza, 
gdje se tokom 1935. godine u Delti Volge gnijezdilo preko 500 parova (Cramp & 
Simmons, 1977; Grishchenko, 2011). Hadson (1975) je procijenio da se u ostatku 
Evrope do 1970-tih godina gnijezdilo 150-220 parova. Pokretanjem niza mjera 
zaštite i zabranom lova, evropska populacija velike bijele čaplje počela je da se 
oporavlja sredinom XX vijeka. Do 1990. godine Evropska populacija, bez Balkana 
i Rusije, porasla je na 3.500 parova (Hagemeijer & Blair, 1997), a do 2000. godine 
na 11,000–24,000 parova (BirdLife International, 2004). Od 2000.-2010. godine, 

gniježđenje velike bijele čaplje po prvi put je zabilježeno u 13 evropskih zemalja, 
a do 2012. godine u još četiri zemlje (Ławicki, 2014). 

Kao ključni faktori ekspanzije velike bijele čaplje smatraju se: 
1)	 Prestanak lova i primjena mehanizama aktivne zaštite močvarnih staništa 

koji su doveli do rekolonizacije ranije napuštenih tradicionalnih gnjezdilišta 
(Tucker & Heath, 1994; Kushlan, 2007; van Turnhout et al., 2010).

2)	 Globalno zagrijavanje i pomjeranje južne izoterme ka sjeveru ključni je 
faktor za širenje termofilnih vrsta ka sjeveru (Moss, 1998). Klimatske pro-
mjene također su uticale na migracione puteve, zimovanje i stopu smrtno-
sti velikog broja ptičijih vrsta. Broj velikih bijelih čaplji koje prezimljavaju 
u zapadnoj, centralnoj i južnoj Evropi, često u blizini svojih gnjezdilišta, 
povećavao se u zadnje dvije decenije, omogućivši pticama da izbjegnu po-
tencijalne opasnosti na migraciji i da se na mjesta za razmnožavanje vrate 
ranije, manje iscrpljene i u boljem fizičkom stanju (Lock & Cook, 1998; 
Musgrove et al., 2013).

3)	 Stvaranje novih mjesta za ishranu, poput prostranih plitkih močvara u Ho-
landiji (Voslamber et  al., 2010) ili pirinčanih polja u južnoj Francuskoj imali 
su pozitivan efekat na oporavak populacije čaplji (Tourenq et al., 2000).

4)	P ovećana dostupnost hrane kao rezultat promjene prakse upravljanja 
ribarstvom. Prekomjeran izlov krupnih predatorskih riba doveo je do 
povećanja brojnosti sitnijih vrsta ribe, kojima se čaplje hrane (BirdLife 
International, 2004; Fasola et al., 2010).

U slučaju velike bijele čaplje, teško je ustanoviti koji od navedenih faktora je 
najvažniji za rast i širenje populacije, jer svi pobrojani faktori mogu kumulativno 
doprinijeti promjeni statusa u različitom stepenu u različitim dijelovima Evrope. 

Prvo gniježđenje velike bijele čaplje u Bosni i Hercegovini prvenstveno je re-
zultat globalnih trendova rasta, širenja populacije i naseljavanja novih staništa. 
Formiranju kolonija mogle su doprinijeti i promjene u staništu. Na primjer, u Li-
vanjskom polju je u posljednje tri ili četiri decenije došlo do drastičnih promjena 
u stanišnim uslovima. U prošlosti je nivo vode u Brežinskom jezeru u Ždralovcu 
bio znatno viši, a pojas trske uži (Milanović & Kotrošan, 2012). Prokopavanjem 
kanala došlo je do bržeg izvlačenja vode iz Ždralovca, što pogoduje širenju trske. 
Veliki trščani kompleks pogodan je za formiranje kolonije velike bijele čaplje. S 
druge strane, na ribnjacima Sijekovac i Saničani smanjena je proizvodnja ribe. 
Neki vodeni bazeni su zapušteni i zarasli trskom, što također stvara dobre uslove 
za gniježđenje ove vrste. Sumiranjem broja gnijezdećih parova u različitim kolo-
nijama, procjenjuje se da na prostoru Bosne i Hercegovine gnijezdi 40-70 parova 
velike bijele čaplje. U narednim sezonama je neophodno obići ribnjake Saničani 
kod Prijedora i Sijekovac kod Broda, kao i potencijalnu koloniju na bari Blato u 
Baziku kod Domaljevca, da bi se odredile vrste koje u datim kolonijama gnijezde i 
precizno odredio broj pojedinačnih parova. 

SUMMARY 

Assumptions about the breeding activity of Great Egret (Ardea alba) in Bosnia 
and Herzegovina date back to 2012, when several individuals in breeding plumage 
were observed in the northern part of Livanjsko polje during the breeding season. 
However, since birds were not observed to group in the same location, it was not 
possible to determine if they were nesting or just feeding there. The egrets were 
observed at the same locality in the following seasons as well, but due to the 
distance, high reeds, inaccessibility of the terrain and the danger of landmines, 
it was not possible to reach the colony and confirm the breeding status of the 
species. In November 2017, a catastrophic fire completely destroyed the reed 
complex in the northern part of the polje. In March 2018, it was observed that 
the nests were rebuilt, and birds incubating eggs were observed in April, which 
was the first confirmation of the breeding activity of the Great Egret in Bosnia 
and Herzegovina. This species was observed during the breeding season with 
signs of courtship behaviour at Tišina pond near Šamac, and four individuals 
were noticed in a mixed heron colony at Sijekovac fishponds, which indicates a 
potential breeding in these localities. A review of satellite images revealed two 
more potential colonies at Saničani fishponds in Prijedor, as well as at Blato 
pond, in the village of Bazik near Domaljevac. Since it has not been possible to 
visit these localities so far, the findings of potential breeding sites in Saničani 
and Blato will remain questionable until final confirmation. Is necessary to 
perform additional surveys to define the status of the species in these localities. 
Summarizing data from all colonies, it is estimated that there are 40-70 breeding 
pairs of Great Egret in Bosnia and Herzegovina. 


